
BOSHQARUV KАDRLАR 
ZАXIRАSINI SAMARALI 

SHАKLLАNTIRISHDА GЕNDЕR 
TЕNGLIKNI TА’MINLАSHNING 

IJTIMОIY-РSIXОLОGIK 
OMILLАRI

Abdullajanova Dilnozaxon Sultanbekovna
Oʻzbekiston Respublikasi Jamoat xavfsizligi universiteti

Xizmat faoliyatini tarbiyaviy-psixologik ta’minlash kafedrasi professori,
psixologiya fanlari doktori (DSc)

Annotatsiya: Gender sotsializatsiyasini o‘rganish natijalari, shubhasiz, erkak va ayolning genderga xos xususiyatlari 
insonning jamiyatdagi mavqeiga, uning shaxsiy va kasbiy taqdiriga o‘ziga xos ta’sir ko‘rsatadi degan xulosaga olib keladi. 
Shu ma’noda, ular zamonaviy dunyoda sodir bo‘layotgan jarayonlarni aks ettirish uchun juda muhim bo‘lib, ularning asosiy 
yo‘nalishi – tobora kuchayib borayotgan insonparvarlik va shaxsning ma’naviy rivojlanishiga qo‘yilayotgan talablarning 
ortib borayotgani bugungi kundagi tadqiqotlarning dolzarbligini belgilaydi.

Kalit so‘zlar: kadrlar siyosati, kadrlar zaxirasi, malaka, maskulinlik, femininlik, androginiya, subyekt, boshqaruv, gender, 
integratsiya, gender sotsializatsiyasi, gender tengligi.
Abstract: The results of the study of gender socialization undoubtedly lead to the conclusion that the gender characteris-
tics of men and women have a specific impact on a person’s position in society, as well as on their personal and profes-
sional destiny. In this sense, they are crucial for reflecting the processes taking place in the modern world, and their main 
orientation – growing humanism and increasing demands for the spiritual development of the individual – determines the 
relevance of today’s research.

Key words: personnel policy, personnel reserve, qualification, masculinity, femininity, androgyny, subject, management, 
gender, integration, gender socialization, gender equality.
Аннотация: Результаты исследования гендерной социализации, несомненно, приводят к выводу, что гендерные 
особенности мужчин и женщин оказывают специфическое влияние на положение человека в обществе, его 
личную и профессиональную судьбу. В этом смысле они очень важны для отражения процессов, происходящих 
в современном мире, а их основная направленность – растущий гуманизм и возрастающие требования к духов-
ному развитию личности, что и определяет актуальность сегодняшних исследований.

Ключевые слова: кадровая политика, кадровый резерв, квалификация, мужественность, женственность, андро-
гония, субъект, менеджмент, гендер, интеграция, гендерная социализация, гендерное равенство.

KIRISH
Gender yondashuvi doirasida erkak va ayol shaxsi xususiyatlarining, fikrlash va xulq-atvor uslublarining 

qarama-qarshiligi hamda “aniq” tengsizligi biologik jins bilan ijtimoiy hayotdagi yutuqlar o‘rtasidagi aloqani 
mustahkamlaydi. Ijtimoiy kutilmalar, rollar va tegishli gender xulq-atvori uchun umumiy qabul qilingan talablar 
gender xulq-atvorining ko‘rsatkichlari bo‘lib xizmat qiladi. Biologik jins xulq-atvor va ijtimoiy rollarning psixologik 
xususiyatlarining asosiy sababi emasligi haqidagi pozitsiyani qabul qilish gender roli vakilliklari tizimi orqali 
o‘z-o‘zini tasavvur qilish va hayot ssenariylarini qayta qurish, qayta ko‘rib chiqish imkonini beradi. Bu esa erka-
klar va ayollarga o‘z imkoniyatlari va intilishlarini baholash, hayot shakllanishi istiqbollarini aniqlash, o‘zini o‘zi 
anglash va munosabatlarni optimallashtirish uchun subyektiv strategiyalarni tanlash hamda shaxsiy resurslarni 
faollashtirish imkonini beradi.1

Gender xususiyatlarini ko‘rib chiqishda erkaklar va ayollarning o‘ziga xosligi va uning tarkibiy qismlari 
o‘rganiladi: gender differensiatsiyasi, tabaqalanish va ierarxiya bilan bog‘liq hislar, stereotiplar, munosabatlar. 
An’anaviy gender stereotiplarini yengishda erkaklar va ayollar xulq-atvorining samarali strategiyalari va takti-

1  Майерс Д. Психология// Перевод с английского И.А.Карпиков, В.А.Старовотова. –М.: Поппури. 2006. – 648 c.

kasini o‘rganish, shuningdek, mavjud gender stereotiplarini o‘zgartirish hamda ularning yangi shakllanish 
qonuniyatlari va mexanizmlarini tahlil qilishga alohida e’tibor qaratilmoqda. Kadrlar zaxirasini shakllantirish va 
undan foydalanishning ta’sirchanligini oshirish uchun boshqaruv lavozimiga ko‘rilayotgan nomzodni stimul-
lashtirish va motivatsion yo‘naltirishning qo‘shimcha tizimi ishlab chiqiladi.

TADQIQOT METODOLOGIYASI
Aytish kerakki, bugungi kunda jamiyatda mehnat va iqtisodiyot, siyosat sohasidagi o‘zgarishlar yaqqol 

ko‘zga tashlanadi. Hozirda ayollarning tobora yuqori darajadagi boshqaruv va siyosiy maydonda turli dara-
jadagi lavozimlarni egallash jarayoni jadallashmoqda. Hissiy munosabatlar sohasidagi o‘zgarishlar unchalik 
aniq namoyon bo‘lmayotgan bo‘lsa-da, ayollarning ko‘proq “erkak” tajovuzkorligini, qattiqqo‘lligini, g‘azabini, 
erkaklarning esa, aksincha, “ayol” sezgirligi, sentimentalligini o‘zlashtirishi yaqqol namoyon bo‘lmoqda.2 
Gender tizimining bu va boshqa o‘zgarishlari maskulinlik hamda feminilik tushunchalari bilan chambarchas 
bog‘liq.3 Eng umumiy shaklda maskulinlik hamda feminilik har bir muayyan jamiyatda mos ravishda erkak 
va ayol jinsiga xos bo‘lgan munosabatlar, rollar, xatti-harakatlar normalari, qadriyatlar iyerarxiyasi to‘plamidir. 
Maskulinlik hamda feminilik eng umumiy shaklda har bir jamiyatda erkak va ayolga xos bo‘lgan munosabatlar, 
rollar, xatti-harakatlar me’yorlari, qadriyatlar iyerarxiyasi sifatida ifodalanishi mumkin.4

Tadqiqotlarning ko‘rsatishicha, ayollar faqat qiziqarli bo‘lgandagina kuzatuvchanroq bo‘lishadi, o‘quv 
faoliyatida esa juda harakatchan bo‘lishadi, eslab qolish qobiliyatining kuchli rivojlanganligi ularda yaxshi nati-
jalarni namoyon etadi. Qizlarni tarbiyalashdagi ijtimoiy talablarning ayrim xususiyatlari ayollarning olima bo‘lishi 
yoki mansabda o‘sish borasida jamoatchilik fikrini qayta shakllantirishni talab etadi. Chunki bunday qarashlar 
ayollarning yuqori rivojlanish darajasida muvaffaqiyatlarga erishishida to‘siqlarni yuzaga keltiradi.5

Gender – bu shaxsning ijtimoiy-psixologik jinsini tanlash, qurish va namoyon qilish muammosini hal 
qilish uchun tushunishi, qabul qilishi kerak bo‘lgan ijtimoiy stereotiplar va standartlarning ta’sirini o‘z ichiga 
olgan murakkab asosiy xususiyatdir. Gender shaxslar nafaqat davlat muassasalarida o‘zlarining shaxsiyatini 
muhokama qiladilar, balki aynan shu ijtimoiy shakllanishlar gender bag‘rikengligini saqlab qolgan holda indi-
vidual xususiyatlar sifatida qabul qilinadigan farqlarni yuzaga keltiradi. Ayollar va erkaklar turli xil ijtimoiy rollar 
va vazifalarni o‘z zimmalariga olish darajasi ikkala jins vakillarining shaxsiy va xulq-atvor xususiyatlarini rivoj-
lantirish va namoyon qilish darajasiga kuchli ta’sir qiladi.6

MAVZUGA OID ADABIYOTLAR SHARHI
XX asrning 40-yillarida, ayniqsa, motivatsiya muammosi D.S. Makklelland tomonidan muvaffaqiyat moti-

vatsiyasining individual sifat o‘zgarishlari yuzaga kelish farqlarini aniqlash asosida tahlil qilina boshlandi. Keyin-
chalik bu yo‘nalish X. Xekxauzen, V. Mayer, L. Kemmlerlar tomonidan tizimlashtirildi. D.S. Makklelland muvaf-
faqiyat motivatsiyasining bilim olish natijasida, yetuklik davrida ham rivojlanishi mumkinligini isbotlab berdi. 
P. Fress va J. Piaje fikricha, faoliyatni amalga oshirish uchun yetarli darajada motivatsiya bo‘lishi zarur. Biroq 
motivatsiya haddan tashqari yuqori bo‘lsa, faoliyat va zo‘riqish darajasi ortadi, bu esa o‘z navbatida faoliyat, 
xatti-harakat samaradorligining pasayishiga olib keladi.7

Kadrlar zaxirasini shakllantirishda ijtimoiy-psixologik omillarning ta’siri kuchayishi yoki susayishida bevo-
sita shaxs motivlarining ahamiyati muhim ekanligini izohlash zarur. Bunda motivatsiyalar shakllanishi va uning 
harakat kuchi sifatida muvaffaqiyatga erishish hamda muvaffaqiyatsizlikdan qochish motivatsiyasini ikki xil 
rakursda ko‘rib chiqish mumkin. Aynan faoliyat motivatsiyalari – idora va tashkilotlarda mehnat qilish, biror 
jamoada faoliyat yuritishda shaxsning maqsadlari ortidan shakllanishi, ayrim hollarda vaqt o‘tishi bilan orttirilishi 
mumkinligi ilmiy jihatdan isbotlangan. Motivatsiya insonning o‘z qobiliyati va bilimini oshirishga bo‘lgan intilishini 
qanchalik yuqoriligini anglatadi. Yutuqlar motivi ikkita bir-biridan mustaqil tendensiya bilan izohlanib, muvaffaqi-
yatga erishish va mag‘lubiyatdan qochishga nisbatan motivatsiyalarni namoyon etadi.

Muvaffaqiyatga erishishga nisbatan motivatsiya ko‘p hollarda ishbilarmon va boshqaruvga xos (G.V. 
Turetskaya) bo‘lib, muvaffaqiyat ko‘p mehnat qilish va tashabbuskorlikdan tashqari, “yashab qolish” instink-
tining kuchli namoyon bo‘lishi (R. Kozmetskiy), erkaklarga nisbatan ayollarda motivatsiya o‘ziga xos xusu-

2 Свергун О. Управление персоналом: гендерный подход / О. Свергун // Справочник по управлению персоналом. – 2012. – № 
6. – С. 21-25

3 Ковалев В.О. Гендерные различия в управленческой сфере / В.О. Ковалев. – М.: Амалфея, 2013. – 90 с.
4 Кириллов А.В. Соблюдение принципов управления в кадровом делопроизводстве// Кадровик. 2014. № 9. – 108 с.
5 Кириллов А.В. Уточнение понятийного аппарата в интересах повышения эффективности управления // Экономика и 

управление. 2013. № 10 (96). – C. 57-58.
6 Клецина И.С. Гендерная социализация: Учебное пособие. –СПб.: РГПУ им. Герцена. 1998. – C. 37-40.
7 Макарова А.И. Гендерные стереотипы в традиционной культуре. Теория и практика общественного развития. 2015 г. № 3. – C. 

45-50.

siyatlarga ega (J. Atkinson), faoliyatni motiv bilan bog‘liqligi hamda uning shaxs tomonidan faoliyatni nima 
uchun amalga oshirilayotganini anglash (A.N. Leontev), motivatsiya psixodinamik tizim bo‘lib, tashqi muhitga 
nisbatan shaxsning hayotiy munosabatini belgilovchi, faoliyatini boshqaruvchi, yo‘naltiruvchi, tashkil qiluvchi (X. 
Xekxauzen) nazariyalari ilgari suriladi. Motivatsiyaning xususiyati va dinamikasi qator omillar natijasida yuzaga 
keladi. Shaxs iroda tuzilmasi emotsional, psixik jarayonlarga, ehtiyoj, ustanovka, qadriyatlar yo‘nalganligiga 
bog‘liq bo‘lib, shaxsni tashqi olamga munosabatini, faolligini hamda strategiyalarini belgilaydi.

G. Myurrey fikricha, muvaffaqiyatga erishish motivatsiyasi shaxsning turg‘un, o‘zgarmas qismi bo‘lib, u 
faoliyatda ma’lum bir natijaga erishishda yaqqol namoyon bo‘lishi mutlaq hisoblanadi. Ye.I. Barayeva esa, 
muvaffaqiyatga nisbatan motivatsiyasi yuqori bo‘lgan individda:
• faollik, tashabbuskorlik, qarshiliklar yuzaga kelganda ularni hal etish choralarini topishga intiluvchanlik;
• faollikni namoyon etish uchun tashqi ta’sirning ahamiyati past bo‘lishi;
• maqsadga erishishga bo‘lgan intilish va o‘z-o‘ziga bo‘lgan ishonchning kuchliligi;
• o‘z kelajagini rejalashtirishga, o‘zini o‘zi rivojlantirishga moyil bo‘lishi aniqlanganligi borasidagi ta’limotlarni 

ilgari suradi.8

Shu nuqtayi nazardan motivatsiyaning o‘ta yuqori darajasi faoliyatda salbiy holatlarga olib keluvchi negativ 
emotsional ta’sir – ya’ni, stress, hayajon, zo‘riqishni keltirib chiqarishi mumkin. Bundan ko‘rinadiki, motivatsi-
yaning o‘ta yuqori darajasi har doim ham ijobiy holat hisoblanmaydi.

Shaxsda xavfli vaziyatlarda xavfsiz natijaga erishish, himoyalanishga bo‘lgan ustanovka mag‘lubiyatdan 
qochish motivatsiyasini kuchaytiradi (F. Burkard). Mag‘lubiyatdan qo‘rqish hamda kasbiy faoliyat jarayonida 
muvaffaqiyatga erishishdagi o‘zgaruvchan motivatsiyaning yuzaga kelishi aynan ayollarga xos hisoblanadi 
(S.S. Sagaydiy).

Zamonaviy ijtimoiy psixologiya tarmog‘ida olib borilayotgan tadqiqotlarda tavakkalchilikka tayyorgarlik: R. 
Vaynsvayg – “jasorat”; G. Ayzеnk – “shaxsiy xususiyatlar”; Yu. Kozеletskiy – “kuchli hayajon simptomokomp-
leksi” (ta’sir, alomatlar majmui); O.V. Tixomirov, M. Rettsold, G. Nikel va boshqalarning qarashlarida shaxsiy 
xususiyatlar subyekt xatti-harakatining proaktiv formasi hamda qaror qabul qilishda intellektual vositachilikning 
faollashuvi, shaxsni kognitiv uslubiy tavsifi deb talqin etiladi.

V.A. Petrovskining tavakkalchilikka tayyorgarlikni rag‘batlantiruvchi omillar faoliyatning o‘z-o‘zidan harakat-
lanishi bilan bog‘liq bo‘lgan subyekt faolligi bilan belgilanishini tushuntiradi. Yuqoridagi yondashuv va konsepsi-
yalar boshqaruv motivatsiyasi va tavakkalchilikning ahamiyati doirasida tahlil qilinadi. M. Xornerning XX asrning 
60-yillarida olib borgan tadqiqotlari orqali ijtimoiy muhitda ayollarda yutuqlarga erishish motivatsiyasining yetish-
masligi, ulardagi kasbiy muvaffaqiyatga erishishga intilish xavotirlanish darajasining oshishi bilan belgilanadi. 
Bu – ayollik xususiyatlarining yo‘qolishi, yaqinlar bilan o‘zaro munosabatlarning yomonlashuvi va boshqalarga 
ta’sir qilishi mumkinligini ko‘rsatadi. Bu borada aniqlangan fenomen “muvaffaqiyatsizlikdan qochish motivi” deb 
nomlanadi. Bu motivlar ko‘plab ayollarda aniqlanib, kasbiy muvaffaqiyatlarda erkaklar bilan musobaqalash-
ishning ahamiyatsiz ekanligi, asosiysi ular bilan yaxshi aloqalarni saqlab qolish zarurligini anglatadi. Mazkur 
motivlar – Fridman M., Dowling K., Clance P., Imes S. kabi olimlar tomonidan ham chuqur o‘rganilgan.

Motivatsiyaning muvaffaqiyatlilik va muvaffaqiyatsizlik darajasini keng tahlil etish genderning ijtimoiy- 
psixologik xususiyatlarini ochish imkoniyatlarini kengaytirgan. Shuningdek, kasbiy o‘sish, maishiy muammolarni 
o‘rganishda shaxs xatti-harakatlari hamda faoliyatini aniqlashtirish imkoniyatini yaratadi. Demak, motiv ehtiyoj 
predmeti hisoblanib, maqsad va vazifalardan kelib chiqib, subyektning turli ehtiyojlarini qondiradi, rag‘batlan-
tiradi va faoliyatini yo‘naltiradi. Shuningdek, motivatsiya shaxs asosini tashkil etib, inson hayotida juda muhim 
o‘rin tutadi. Shu nuqtayi nazardan, faoliyat bilan bog‘liq barcha voqea-hodisalarni o‘rganishda motivatsiyani 
ham tadqiq etish zarur. Chunki har qanday faoliyatning muvaffaqiyatli amalga oshirilishi motivatsiyaga bog‘liq 
bo‘ladi, deb hisoblanadi.

Muvaffaqiyatga nisbatan motivatsiyani birinchilardan bo‘lib ajratib ko‘rsatgan G. Myurrey faoliyatda muvaf-
faqiyatga, yuqori natijalarga bo‘lgan intilish ekanligini ochib beradi. Tadqiqotchi Ye.M. Rojkov fikricha, muvaf-
faqiyatga nisbatan motivatsiya biror bir qiyinchilikni yengib o‘tishdir. Bu shaxslar yoki g‘oyalar bilan nazorat 
qilish, tashkil etish orqali qiyinchiliklarni yengishdir. Uni qanday amalga oshirish mumkinligidan qat’i nazar, o‘ta 
tezkorlik bilan mustaqil bajarishdir. To‘siqlarni yengib o‘tish va yuqori natijaga erishish shaxs o‘zini o‘zi namoyon 
etishi, atrofdagilar bilan musobaqalashishi, o‘z qobiliyatlarini muvaffaqiyatli qo‘llashi bilan o‘z-o‘ziga bo‘lgan 
hurmatni oshirishiga olib keladi. Kishilar muvaffaqiyat bilan bog‘liq barcha ustunliklarni bevosita his qilsalar, 
muvaffaqiyatga nisbatan motivatsiya mehnat faoliyati jarayonida ham rivojlanishi mumkin bo‘ladi.

Nemis olimi F. Burkard deya yozadi S.L. Bogomas: mehnat faoliyatida himoyalangan xatti-harakatlar usta-
novkasi uchta faktorga bog‘liqligini keltirib o‘tadi:
1. Tavakkalchilikni taxmin qilish darajasi;

8 Королева О.В. Учет гендерных различий в стилях руководства, как фактор повышения эффективности деятельности 
предприятия / О.В. Королева. – Тамбов: ГОУ ВПО им. Державина, 2012. – 118 с. 

2. Motivatsiyaning ustunlik qilishi;
3. Mehnat faoliyatidagi muvaffaqiyatsizlik tajribasining mavjudligi.

Demak, hech qanday tavakkalchiliksiz istalgan natijaga erishish hamda tavakkalchilik baxtsiz, noxush vazi-
yatni keltirib chiqarish holatida ham shaxsdagi xatti-harakatlar himoyalanish ustanovkasi kuchayishi mumkin. 
Tavakkal amalga oshirilgan harakat bilan xavfsiz natijaga erishish himoyalanishga nisbatan ustanovkani 
pasaytiradi, ya’ni mag‘lubiyatdan qochishga bo‘lgan motivatsiyaning kuchsizlanishiga olib keladi. Boshqaruvda 
tavakkalchilik asosan qarorlar qabul qilishdagi qat’iyatlilik, ishni tashkil etish, qo‘l ostidagi jamoani bir motivga 
yo‘naltira olish qobiliyati va xususiyatlari jam bo‘lgandagina kadr o‘z lavozimida manfaatdor tashkilotga kutilgan 
natijani berishi mumkin bo‘ladi. Boshqaruvning muvaffaqiyatlaridan biri kam kuch sarflab, ko‘p natijaga, muvaf-
faqiyatga erishishdan iboratdir.

TAHLIL VA NATIJALAR
Ayol jinsiga mansub kadrlardagi maskulinlik-femininlik tiplari namoyon bo‘lishidagi tafovutlar natijalari 

ishonchli farqlarni ko‘rsatmoqda. Xususan, yorqin maskulinlik boshqaruv kadrlari orasida 4,1 %, zaxiradagi 
kadrlarda esa 4,9 % ni tashkil etadi. Quyi pog‘onalarda ishlovchi ayollarda esa vazifa tanlamaslik hisobiga ham 
maskulinlik tiplari namoyon bo‘lishida tafovutlar mavjud. Maskulinlik boshqaruv kadrlari orasida 5,7 %, zaxi-
radagi kadrlarda esa 10,6 % ni tashkil etdi. Erkaklarga xos sifatlarning zaxiradagi kadrlarda namoyon bo‘lish 
darajasining balandligini ish ritmi, ishda o‘tkazilayotgan vaqt hajmi kabi omillar bilan bog‘lash mumkin.

Androginlik ko‘rsatkichida boshqaruv kadrlari orasida 75,8 %, zaxiradagi kadrlarda esa 60,9 % natijalar 
aniqlandi. Ham erkak, ham ayollar davrasida birdek bo‘lish, vazifalar taqsimotida oilaviy hamda shaxsiy holat 
ko‘lamini hisobga olish, qo‘l ostidagilarga namuna bo‘lish uchun duch kelgan topshiriqni bajarish evaziga bosh-
qaruv kadrlari orasida ikki tomonlama tiplar kombinatsiyasi shakllanib borgani kuzatildi. Femininlik hamda 
yorqin femininlik tiplari bo‘yicha farqlarda ham ishonchli natijalar kuzatilib, zaxiradagi kadr ayollarda bo‘sh vaqt 
belgilanganda vazifalarni bajarish hisobiga erkinlik mavjudligi uchun ko‘p vaqtlarini o‘zlarining shaxsiy xislat-
lari, oilasi va farzandlari bilan birga o‘tkazish imkoniyati boshqaruvdagi kadrlarga nisbatan yuqori bo‘ladi. Shu 
sababli ham natijalarda ayollarga xos bo‘lgan tiplarning zaxiradagi kadrlarda yuqori chiqqani kuzatildi.

Demak, boshqaruv va zaxira ayol kadrlarda mental muhit xususiyatlaridan kelib chiqib, androginlikning 
namoyon bo‘lishi, ya’ni vaziyatga moslasha olish kuchliligi kuzatildi. Biroq erkaklarga nisbatan ayollardagi psi -
xologik jins xususiyatlarining namoyon bo‘lishi maskulinlikda pastroq bo‘lib, yorqinlik darajasiga ko‘ra, bosh-
qaruvda ham, zaxirada ham psixologik jins xususiyatlarining namoyon bo‘lishi mental xususiyatlar me’yoridan 
oshmasligi aniqlandi. Vaziyat nuqtayi nazaridan individual yondashuvlar kuzatilishi mumkin ekan.

1-jаdvаl: Еrkаk jinsigа mаnsub bоshqаruv hаmdа zаxirаdаgi kаdrlаrdа shаxs yоʻnаlgаnligining nаmоyоn 
bоʻlishini tаqqоslаsh nаtijаlаri (Mаnn-Uitni U-mеzоni)

Kоʻrsаtkichlаr
Оʻrtаchа rаnglаr

U р
Zаxirаdаgi kаdrlаr (n=1010) Bоshqаruv kаdrlаri (n=168)

Оʻzigа 580,4 644,4 75619 0,024* 

Оdаmlаrgа 594,5 559,3 79772,5 0,213

Fаоliyаtgа 592,3 572,5 81988,5 0,484

Izоh: * - р<0,05

Zaxiradagi kadrlarda esa ko‘proq e’tiborni faoliyatga yo‘naltirish, hamkasblari bilan yaxshi “til topa olish”ga 
urinish tufayli ularda samaradorlik o‘z ustida emas, balki ijtimoiy muhit ta’siriga yo‘naltirilgan bo‘ladi, deb baho-
lashimizga imkon beradi. Yuqorida aytib o‘tilganidek, shaxsning yo‘nalgani asosida g‘oyaviy ishonch va e’tiqodlar 
yotadi. Boshqaruvdagi kadrlarda mazkur printsipial ishonch yillar davomida “charxlangan” bo‘lib, ushbu dara-
jaga erishishda dastur-ul amal bo‘lib xizmat qilgan. Zaxiradagi kadrlarga esa faoliyatlari davomida g‘oyaviy 
ishonch, aniq hayotiy strategiyalar shakllanib borishi, ulardagi yo‘nalganning o‘zidagi faoliyat natijalarini sama-
radorlikka qaratishga imkon beradi. Shuningdek, erkak jinsiga mansub boshqaruv va zaxira kadrlardagi shaxs 
yo‘nalgani bevosita jarayonda ahamiyat kasb etmasligi kuzatildi. Erkaklardagi o‘zligini saqlab qolish, karye-
rada o‘zini namoyon etishda ko‘proq o‘ziga yo‘nalgannlik ustunlik qilishi kuzatilgan. Metodikaning odamlarga 
(U=79772,5; р>0,05), faoliyatga (U=81988,5; р>0,05) yo‘nalgani bo‘yicha shkala ko‘rsatkichlarida ahamiyatli 
farqlar aniqlanmadi. Bu erkak jinsiga mansub sinovchilarning individual-psixologik xususiyatlaridan tashqari, 
asosan har qanday faoliyatda ichkariga yo‘nalgannlikning ustunligini yana bir bor namoyish qilishi mumkin.

2-jаdvаl: Аyоl jinsigа mаnsub bоshqаruv hаmdа zаxirаdаgi kаdrlаrdа shаxs yоʻnаlgаnligining nаmоyоn bоʻlishini 
tаqqоslаsh nаtijаlаri (Mаnn-Uitni U-mеzоni)

Kоʻrsаtkichlаr
Оʻrtаchа rаnglаr

U р
Zаxirаdаgi kаdrlаr (n=1477) Bоshqаruv kаdrlаri (n=388)

Оʻzigа 929,4 946,6 281247,5 0,574 

Оdаmlаrgа 929,7 945,7 281612,5 0,601

Fаоliyаtgа 946,6 881,4 266499 0,033*

Izоh: * - р<0,05

Faoliyatga yo‘nalgannlik shkala ko‘rsatkichi bo‘yicha ishonch darajasidagi ahamiyatli farqlar mavjudligi 
(U=266499; р<0,05) kuzatildi. Quyidagi ko‘rsatkichda zaxiradagi ayol kadrlarda yuqori farqlar bo‘lishi “jon-jahdi” 
bilan ishlash orqali faoliyatini yanada takomillashtirish, samaradorlikka intilish singari aqidalar ayollar hayot 
strategiyalarida yetakchi faktor bo‘lib qolayotganligi bilan tavsiflanadi. Faoliyat subyektning dunyo bilan o‘zaro 
aloqalarini aks ettiruvchi dinamik sistemalar yig‘indisi bo‘lib, reallikni shaxs idrok etadi, tashqi olam predmet-
lari bilan munosabatlarga kirishadi va natijada, subyektning dunyo haqidagi tasavvurlari yanada kengayadi. 
Kadrlarda ko‘proq faoliyatning psixologik komponentlaridan pertsеptiv, emotsional va fikrlovchi turlari yetak-
chilik qilishi kuzatildi. A.N. Leontev fikriga ko‘ra, faoliyat – faollik shaklidir. Faollik individning ehtiyojlari, qadri-
yatlari va hokazolardan paydo bo‘ladi. Ushbu mulohazalardan, zaxiradagi ayol kadrlarda yuksalish, faol bo‘lish 
ehtiyojining yuqoriligi ham faoliyat jarayonida o‘zini o‘zi aktuallashtirish motivini keltirib chiqaradi. Aynan mazkur 
belgilarni inobatga olgan holda zaxiradagi ayollarning faoliyat jarayonidagi ehtiyojlarini muvofiqlashtirish orqali 
ularni boshqaruv sohasiga tayyorlash ko‘nikmalarini va subyektiv pozitsional yondashuvlarini rivojlantirish 
ishlarini takomillashtirishimiz mumkin.

XULOSA VA TAKLIFLAR
Kadrlar tarkibida gender xususiyatlarining namoyon bo‘lishining ijtimoiy-psixologik mexanizmlari zamonaviy 

jamiyatda gender sotsializatsiyasining differensial-prognostik modellashtirilishi kadrlar muammosini tadqiqot 
obyekti sifatida o‘rganish jarayonida boshqaruv subyektlarida gender xususiyatlarining namoyon bo‘lishi, 
gender stereotiplarining faoliyatga bevosita salbiy yoki ijobiy ta’siri, psixoemotsional barqarorlikni ta’minlash-
dagi ijtimoiy-psixologik sifatlar, oqibatlarni keltirib chiqaruvchi omillar va boshqa qator jihatlarni ilmiy-amaliy 
faktlar asosida tasdiqlashni taqazo etadi.

Genderning ijtimoiylashuvi mexanizmlari psixoanalitik qarashlar, ijtimoiy rollar, gender tuzilmalarini o‘z 
ichiga oladi. Gender tuzilmasi nazariyasi aynan S. Bemga tegishli bo‘lib, ma’lumotlarning onadan bolaga o‘tish 
jarayoni deb tushuntiriladi. O.V. Krasnova va T.Z. Kozlov qarashlarida gender tuzilmasi ayollar va erkaklarning 
hayotiy qarashlari, o‘zaro munosabatlarida ko‘zga tashlanadi. Erkaklar kasbiy muvaffaqiyatlariga ko‘ra qadrla-
nadi, ayollar esa reproduktiv imkoniyatlariga nisbatan qadrlanadilar. Zaxira va boshqaruv kadrlarida gender 
atributlarining namoyon bo‘lishi ulardagi ijtimoiy muhitga moslashuvchanlik bilan belgilanadi. Ayollar va erkak-
larga aynan zaxira davrida bevosita faoliyatiga ta’sir etadigan omillarning ajratib olinganligi muallif tomonidan 
ishlab chiqilgan so‘rovnoma maqsadli ekanligidan dalolat beradi. Sababi, tadqiqot maqsadiga muvofiq ravishda 
olingan ahamiyatli farqlardagi natijalar oldimizga qo‘yilgan moslikni ko‘rsatayotganligi bilan belgilanadi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

